
Аннотация. Бұл мақалада білім беру үдерісінде функционалдық сауаттылықты қалыптастырудың 

теориялық негіздері мен мазмұндық ерекшеліктері қарастырылады. Функционалдық сауаттылық білім 

алушының меңгерген білімін өмірлік жағдаяттарда тиімді қолдана алу қабілеті ретінде сипатталып, оның 

құрылымдық компоненттері мен негізгі бағыттары айқындалады. Оқу, математикалық, жаратылыстану-

ғылыми сауаттылықтармен қатар, қаржылық сауаттылық, креативті ойлау жəне жаһандық құзыреттердің 

маңызы ашып көрсетіледі. 

Мақалада функционалдық сауаттылықты қалыптастырудағы құзыреттілікке негізделген тəсілдің рөлі, 

мұғалімнің кəсіби шеберлігі мен заманауи педагогикалық технологияларды қолданудың тиімділігі талданады. 

Химия пəнінің функционалдық сауаттылықты дамытудағы əлеуеті, əсіресе химиялық эксперимент, жобалау 

əдісі, проблемалық оқыту, ойын технологиялары жəне ситуациялық есептерді қолдану арқылы жүзеге асатыны 

негізделеді. Сонымен қатар, функционалдық сауаттылықты бағалау критерийлері мен жаратылыстану-ғылыми 

сауаттылықты анықтауға бағытталған тапсырмалар жүйесінің ерекшеліктері сипатталады. 

Зерттеу нəтижелері химия сабағында өмірмен байланысты тапсырмалар жүйесін қолдану білім 

алушылардың танымдық белсенділігін арттырып, ғылыми дүниетанымын қалыптастыруға жəне əлеуметтік 

бейімделуіне ықпал ететінін көрсетеді. 

Annotation.This article examines the theoretical foundations and substantive characteristics of developing 

functional literacy within the educational process. Functional literacy is defined as a learner’s ability to effectively apply 

acquired knowledge in real-life situations. The structural components and key directions of functional literacy are 

identified, including reading literacy, mathematical literacy, and scientific literacy, as well as financial literacy, creative 

thinking, and global competencies. 

The article analyzes the role of the competency-based approach in fostering functional literacy, emphasizing 

the importance of teachers’ professional expertise and the implementation of modern pedagogical technologies. The 

potential of Chemistry as a subject in developing functional literacy is substantiated, particularly through the use of 

chemical experiments, project-based learning, problem-based learning, game technologies, and situational tasks. In 

addition, the criteria for assessing functional literacy and the features of task systems aimed at evaluating scientific 

literacy are described. 

The findings indicate that the use of life-related tasks in Chemistry lessons enhances students’ cognitive 

engagement, promotes the development of scientific worldview, and supports their social adaptation. 

Функционалдық сауаттылық – білім алушының меңгерген теориялық білімін өмірдің 

əртүрлі жағдайларында тиімді қолдана білуімен, өз білім деңгейін саралап, бағалай алуымен, 

жаңа ақпаратты игеру барысында өзіне қолайлы тəсілдерді таңдай алуымен сипатталады. 

Сонымен қатар, функционалдық сауатты тұлға туындаған мəселені шешу кезінде алған 

білімін ұтымды пайдаланып, нақты əрі оң нəтижеге қол жеткізе алады. 

Функционалдық сауаттылықты дамыту оқушының өмірге бейімделу қабілетін 

арттырып, қоршаған ортамен үйлесімді қарым-қатынас орнатуына мүмкіндік береді. Бала өз 

білімін жеке қабілеттерін жетілдіруге бағыттап, жасаған əрекеттері үшін жауапкершілік 

алуды үйренеді, яғни өзін тұлға ретінде қалыптастырады. Тұлғаның қалыптасу үдерісінде əр 

баланың дара ерекшеліктерімен қатар, шығармашылық тұрғыдан ойлай білуі де маңызды.  

Оқушының жан-жақты даму мен сапалы жалпы орта білім алуы мектеп қабырғасында 

жүзеге асады. Осы үдерісте оқушыға бағыт-бағдар беретін, оның дамуына ықпал ететін 

негізгі тұлға – мұғалім. Мұғалімнің басты міндеті – білім алушының пəнге деген 

қызығушылығын оятып, танымдық белсенділігін арттыру. Сол себепті кез келген пəн 

мұғалімі өз сабағында оқушыға өмірмен байланысты құнды білім ұсына алса, оның тұлғалық 

дамуына жүйелі ықпал жасай алады[1]. Сондықтан мұғалімнің кəсіби шеберлігі мен 

заманауи педагогикалық əдістерді қолдануы білім алушылардың функционалдық 

сауаттылығын қалыптастыруда шешуші рөл атқарады. 

Білім беру жүйесін жаңғыртудың маңызды бағыттарының бірі – мұғалімдердің оқыту 

тəжірибесін өзгерту, оқыту үдерісінде жаңа педагогикалық тəсілдерді енгізу болып 

табылады. Қазіргі заман мұғалімі «өмір бойы білім алу» қағидатын жүзеге асыруға дайын 

болуы тиіс. Тек осы жағдайда ғана ол мектеп бітірушілердің қоғамда сұранысқа ие, белсенді 

азамат болып қалыптасуына мүмкіндік беретін құзіреттіліктерді дамыта алады. 

Функционалдық сауаттылық ұғымы білім алушыларда мектепте оқу кезеңінде қалыптасуы 

тиіс кең ауқымды құзіреттіліктердің жиынтығы [2]. Бұл құзіреттер білім алушылардың 

болашақта əлеуметтік жəне кəсіби ортада табысты бейімделуіне негіз болады. 

Қазіргі кезеңде білім беру үдерісі тек білім, білік жəне дағдыларды меңгертумен 

шектелмей, білім алушыларда негізгі кəсіби жəне тұлғалық құзіреттерді мақсатты түрде 

қалыптастыруды көздейді. Мұндай құзіреттер оқушыларға əлеуметтік тəжірибе мен 

теориялық білімге сүйене отырып, өмірде кездесетін практикалық мəселелерді өз бетінше 

шешуге мүмкіндік береді, соның нəтижесінде функционалдық тұрғыдан сауатты тұлға əрі 

саналы азамат қалыптасады. Функционалдық сауаттылық ұғымы адам баласының өмір бойы 

үздіксіз меңгеріп отыратын білімін, білігін жəне дағдысын адам қызметінің түрлі 

салаларында, қарым-қатынас пен əлеуметтік байланыстар аясында туындайтын сан алуан 

өмірлік міндеттерді шешу үшін тиімді пайдалана алу қабілеті ретінде қарастырылады [3]. 

Функционалдық сауаттылықты қалыптастыру, ең алдымен, пəндік білімдерді, негізгі 

ұғымдар мен жетекші идеяларды меңгеруге негізделеді. Ол оқушылардың əмбебап оқу 

əрекеттерін дамытуға тірек болатын маңызды негіз болып саналады. Бұл дағдылар мен 

құзыреттер жиынтығы білім алушыға өмірдегі əр түрлі жағдайларда табысты өмір сүру үшін 

қажет. Функционалдық сауаттылық білім алушының алған білімін, білігі мен дағдысын 

нақты өмірлік жағдаяттарда тиімді қолдана алу деңгейін көрсетеді. Сонымен қатар, ол 

тұлғаның белгілі бір мəдени ортада өз өмірлік əрекетін жүзеге асыруға қажетті ең төменгі 

дайындық деңгейін айқындайды. Функционалдық сауаттылықтың негізгі құрамдас 

бөліктеріне мыналар жатады: 

▪ оқу сауаттылығы; 

▪ математикалық сауаттылық; 

▪ жаратылыстану-ғылыми сауаттылық. 

Функционалдық сауаттылықтың қосымша компоненттері ретінде: 

▪ қаржылық сауаттылық; 

▪ мəселелерді шешу қабілеті; 

▪ креативті ойлау;  

▪ жаһандық құзыреттер (əртүрлі жағдайларда жеке немесе топпен тиімді əрекет ету 

қабілеті) қарастырылады. 

Функционалдық сауаттылықтың қалыптасуы құзыреттілікке негізделген тəсіл 

аясында ұйымдастырылған білім беру үдерісінде жүзеге асатынын атап өткен жөн. 

Оқушылардың функционалдық сауаттылығын дамыту үшін мұғалім сабақ барысында 

өмірмен тікелей байланысты, дəстүрлі емес тапсырмаларды ұсынуы қажет. Мұндай 

тапсырмаларды орындау, əдетте, білімді жаңа əрі таныс емес жағдайда қолдануды, əртүрлі 

шешімдер іздеуді немесе əрекет ету жолдарын өзгертуді талап етеді, яғни оқушының 

шығармашылық белсенділігін арттырады [4]. 

Функционалдық сауаттылық бірнеше өзара байланысты құрамдас бөліктерді 

қамтиды: 

➢ пəндік, метапəндік жəне интегративті білімдерден, білім алушының белгілі бір 

ережелерді, нормалар мен нұсқауларды саналы түрде түсінуіне жəне оларды іс-əрекет 

барысында қолдануына мүмкіндік беретін біліктер мен дағдылардан тұратын танымдық 

негізге сүйенеді. 

➢ білім беру кеңістігі функционалдық сипаттағы тапсырмалардың мəнін ашатын 

жəне оларды шешу жолдары туралы ақпарат көздерінің біртұтас жүйесін құрайды. 

➢ функционалдық сауаттылық оқушының оқу жəне практикалық қызметі барысында 

белсенді қолданылатын функционалдық мəселелерді шешу тəсілдері арқылы көрініс табады. 

Аталған сауаттылық түрлерінің барлығы білім алушылардың күрделі əрі көпқырлы 

міндеттерді шеше алуына мүмкіндік беретін негізгі құзыреттерді қалыптастыруға 

бағытталған. Олардың қатарына сыни ойлау, шығармашылық қабілет, коммуникативтік 

дағдылар жəне проблемаларды бірлесіп шешуге бағытталған командалық жұмыс жатады. 

Қазіргі жаһандану мен өзара ықпалдастық күшейген кезеңде өсіп келе жатқан ұрпақтың 

заманауи қоғамда табысты əрі бəсекеге қабілетті болуы – білім беру жүйесінің маңызды 

міндеттерінің бірі болып табылады [5]. Осы міндеттерді жүзеге асыруда əр пəннің, соның 

ішінде химия пəнінің, өзіндік орны ерекше. Себебі химия табиғат құбылыстарын ғылыми 

тұрғыдан түсіндіру арқылы оқушылардың өмірлік дағдыларын қалыптастыруға тікелей 

ықпал етеді. 

Орта мектепте химия пəнін оқыту үдерісінде білім беру бағдарламасына негізделген 

заманауи педагогикалық технологияларды енгізу, əртүрлі оқыту əдістері мен тəсілдерін 

жүйелі қолдану оқушылардың химиялық тілді меңгеруіне, соның ішінде химиялық 

функционалдық сауаттылығын сабақ сайын дамытуға мүмкіндік береді. Мұндай бағыттағы 

жұмыс оқыту тиімділігін арттырып қана қоймай, мұғалімдер мен білім алушыларға 

əдістемелік қолдау көрсету арқылы химиялық білім беру сапасын жетілдіруге ықпал етеді. 

Функционалдық сауаттылықты қалыптастыруға қолайлы əдістерді таңдау мен 

енгізуде мұғалімнің кəсіби ізденісі мен шығармашылық белсенділігінің маңызы ерекше. 

Зерттеу нəтижелері жеке тұлғаның кəсіби өзін-өзі анықтау мəселесіне жүйелі тұрғыдан 

қараудың теориялық қағидаларына сүйенетінін жəне білім беру үдерісін оңтайландыруда 

мұғалім құзыреттілігінің шешуші рөл атқаратынын көрсетеді. 

Функционалдық сауаттылықты дамытудың тиімді құралдарының бірі – химиялық 

эксперимент. Ол зерттеушілік жəне коммуникативтік міндеттерді шешуге жағдай жасап, 

оқушылардың тіршілік қауіпсіздігі тұрғысынан оқу үдерісінде кездесетін əртүрлі 

жағдаяттарды талдай алу қабілетін қалыптастырады. Сабақ барысында виртуалды химия 

зертханаларын қолдану пəнге деген қызығушылықты айтарлықтай арттырып, сонымен қатар 

білім алушылардың цифрлық жəне компьютерлік технологияларды меңгеруіне ықпал етеді. 

Функционалдық сауаттылықты қалыптастыруда жобалау əдісінің де орны ерекше. 

Бұл əдіс оқушылардың өзгермелі жағдайларға бейімделуін, əртүрлі ортада бағдар табуын, 

түрлі ұжымдарда бірлесіп жұмыс істеу қабілетін дамытуға мүмкіндік береді. Сонымен қатар, 

ойын технологияларын (ребустар, кроссвордтар, рөлдік ойындар) пайдалану əлеуметтік 

тəжірибені меңгеруге, мінез-құлықты өзін-өзі реттеу дағдыларын жетілдіруге бағытталған 

тиімді қызмет түрі болып табылады. 

Сондай-ақ, проблемалық оқыту функционалдық сауаттылықты қалыптастырудың 

маңызды тетіктерінің бірі саналады. Мəселе – əрдайым дамуға түрткі болатын кедергі. Ал 

кедергіні жеңу – тұлғаның үздіксіз дамуының негізі. Сабақта проблемалық тапсырмаларды 

қолдану оқушылардың тапқырлығын, стандартты емес шешім қабылдау қабілетін, ойлау 

икемділігін, зияткерлік ұтқырлығын, ақпараттық жəне коммуникативтік дағдыларын 

дамытуға мүмкіндік береді [6]. Аталған əдістердің ішінде оқушылардың өмірлік 

жағдаяттармен тікелей байланыс орнатуына мүмкіндік беретін тəсілдердің бірі – 

ситуациялық есептер жүйесі. Олар білімді практикалық тұрғыда қолдану дағдысын 

қалыптастыруға бағытталған. Химия пəнінде ситуациялық есептерді шешу мен құрастыруға 

негізделген оқушылардың əмбебап оқу əрекеттерін қалыптастыруға арналған əдістемені 

əзірлеу, сондай-ақ оны тиімді қолданудың крийтерийлерін айқындау өзекті мəселе болып 

табылады. Сонымен қатар, жоғары сынып оқушыларын химиядан ситуациялық есептерді 

құрастыру үдерісіне тарту олардың тұлғалық дамуына, дербестігі мен шығармашылық 

белсенділігінің артуына оң əсерін тигізеді [7]. Сонымен қатар, функционалдық 

сауаттылықты дамыту тек жеке əдістермен шектелмей, пəндердің өзара кіріктірілуі арқылы 

да жүзеге асады. Бұл тұрғыда химия пəнінің жаратылыстану ғылымдарымен байланысы 

ерекше мəнге ие. 

Химия пəнінің функционалдық сауаттылық жүйесін қалыптастырудағы орны басқа 

жаратылыстану пəндерімен, атап айтқанда физика, биология жəне географиямен тығыз 

байланыста қарастырылады. Бұл пəндердің барлығы жалпы экожүйедегі тіршілік 

үдерістерінің негізін құрайтын құбылыстарды түсіндіруге бағытталған. Химия сабағында 

оқушылар күнделікті өмірде кездесетін заттардың физикалық жəне химиялық 

құбылыстарының мəнін, құрамын, қасиеттерін сипаттауды, салыстыруды жəне қорытынды 

жасауды меңгереді. Осындай дағдылар арқылы табиғи үдерістердің өзара байланысы мен 

заңдылықтарын терең түсінуге мүмкіндік туады. 

Осы тұрғыдан алғанда, химия пəніндегі функционалдық сауаттылықты оқушылардың 

химиялық білім мазмұнын игеру барысында танымдық аспектілерге негізделген 

құзыреттерін қалыптастыру арқылы, басқа пəндермен кіріктіре оқыту нəтижесінде қоршаған 

орта мен тірі ағзалардағы заттардың өзара байланысы мен біртұтастығы жөнінде ғылыми 

дүниетанымын қалыптастыра алатын білім деңгейі ретінде қарастыруға болады [8]. 

Сонымен қатар, химия сабақтарында пəннің метапəндік əлеуетін іске асыру ғылыми 

зерттеулер мен ашылымдардың кəсіби бағдар беру аспектісімен байланысын айқындауға 

мүмкіндік береді. Бұл өз кезегінде оқушылардың болашақ мамандықты саналы түрде 

таңдауға деген қызығушылығын арттырады [9]. Функционалдық сауаттылықты 

қалыптастыру үдерісі оны жүйелі түрде бағалаумен тығыз байланысты. Себебі бағалау 

арқылы білім алушылардың білімді қолдану деңгейі мен практикалық дайындығы 

айқындалады. 

Бағалау үдерісі арқылы білім алушылардың функционалдық сауаттылық деңгейі 

айқындалып, білім беру процесінің жалпы тиімділігі анықталады. Тапсырмалар негізінде 

жүргізілетін бағалау кезінде жаратылыстану-ғылыми, математикалық жəне оқу 

сауаттылығын қатар бағалауға мүмкіндік бар. Бұл химия пəні тапсырмаларының мазмұны 

есептеулер жүргізуді, ақпаратты талдауды жəне мəтінді сауатты оқып, түсінуді талап етуімен 

байланысты.  

Функционалдық сауаттылықта қалыптастыру мен бағалауда маңызды бағыттардың 

бірі – жаратылыстану ғылымдарына ортақ оқу тапсырмаларының жүйесін айқындау болып 

табылады. Аталған тапсырмалар жиынтығы барлық оқу тапсырмаларын толық 

қамтымағанмен, əр пəн аясында жаратылыстану сауаттылығын айқындайтын негізгі 

құзіреттерді қалыптастыруға бағытталған. Жалпы құзіреттіліктер критерийлеріне сəйкес 

тапсырмалар білім алушылардың: 

- ғылыми жаратылыстану құбылыстарының мəнін түсінуіне, танымдық түсініктерін  

қалыптастыруына; 

- ғылыми білімді тəжірибеде қолдану арқылы табиғи құбылыстарды түсіндіруіне 

негізделген қорытынды мен гипотеза жасауына; 

- ғылыми деректерге сүйене отырып болжам жасай алуына жəне оның дұрыстығын 

бағалай білуіне бағытталады [10]. 

Қорыта айтқанда, функционалдық сауаттылық – білім алушының теориялық білімін 

өмірлік жағдаяттарда тиімді қолдана алуымен айқындалатын кешенді құзыреттер жүйесі. 

Химия пəні бұл құзыреттерді қалыптастыруда ерекше маңызды, себебі ол табиғи 

құбылыстарды ғылыми тұрғыдан түсіндірумен қатар, тəжірибелік əрекет арқылы білімді 

бекітуге мүмкіндік береді. Заманауи педагогикалық технологияларды, химиялық 

экспериментті, жобалау жəне проблемалық оқытуды, сондай-ақ ситуациялық есептерді 

жүйелі қолдану оқушылардың ғылыми дүниетанымын қалыптастырып, олардың əлеуметтік 

бейімделуі мен кəсіби бағдарлануына ықпал етеді. Осылайша, химияны оқыту үдерісінде 

функционалдық сауаттылықты мақсатты түрде дамыту – сапалы білім берудің жəне бəсекеге 

қабілетті тұлға қалыптастырудың негізгі шарты болып табылады. 

